Hwyluso 
“Hwyluso yw’r grefft, nid o roi syniadau ym mhennau pobl, ond o dynnu syniadau allan.”
Mae hwyluso yn cyfeirio at reoli a chynnal proses grŵp. Mae'r hwylusydd yn helpu'r grŵp i weithio tuag at ganlyniad terfynol. Mae'r hwylusydd yn defnyddio amrywiaeth o dechnegau a dulliau i gynorthwyo'r grŵp i weithio eu ffordd drwy'r broses i gyrraedd eu canlyniadau. Ystyr y gair hwyluso yw gwneud rhywbeth yn hwylus neu’n hawdd.
Rydyn ni’n hwyluso: 
· Er mwyn gwneud pethau’n haws
· Er mwyn rhyddhau rhag rhwystrau
· Er mwyn cynnal cyfres o weithgareddau i helpu'r grŵp i gyflawni eu hamcanion. 
Rydyn ni’n aml yn hwyluso i helpu pobl i ddysgu. Mae dysgu yn broses sy'n symud unigolyn o bwynt lle nad ydyn nhw: 
· yn gwybod
· yn deall
· yn gallu gwneud
· yn credu

rhywbeth...i bwynt lle maen nhw’n gallu gwneud yr uchod. 


Hwyluso pwrpasol 

Pan fyddwn ni’n cynllunio ac yn paratoi i hwyluso digwyddiad mae angen i ni ystyried y canlynol: 
· Mae oedolion yn canolbwyntio ar nodau – byddan nhw’n gofyn, “pa fanteision sydd i fi?”
· Mae dysgu'n cynnwys newid ac mae newid yn cynnwys dysgu
· Dylech drin pob cyfranogwr fel unigolyn – mae gan bobl anghenion a phrofiad amrywiol
· Gwnewch yn siŵr fod gwerth gwirioneddol i'ch digwyddiad/hyfforddiant/cyfarfod
· Gwnewch y cynnwys yn berthnasol ac yn ddeniadol 
· Pennwch ddisgwyliadau clir ar gyfer y rhaglen
· Gwnewch yn siŵr ei fod yn brofiad – nid cwrs hyfforddi neu gyfarfod yn unig.


Dimensiynau'r broses hwyluso
Mae chwe dimensiwn i'r broses hwyluso. 
	Dimensiwn
	Yr hwylusydd...

	Cynllunio
	Cytuno ar yr amcanion, trefnu’r amserlen a chynllunio a pharatoi gweithgareddau. 

	Ystyr
	Mae'n helpu pobl i ddeall beth sy'n digwydd yn y grŵp, ac yn helpu pobl i fynegi eu dealltwriaeth eu hunain, a gallai gynnig dehongliadau.

	Wynebu
	Mae'n rhoi adborth, yn herio barn ac ymddygiadau pobl eraill pan fo angen, yn ysgogi newid.

	Teimlo
	Yn annog pobl i drafod sut maen nhw'n teimlo ac efallai y byddan nhw'n rhannu eu teimladau gyda'r grŵp.

	Strwythuro
	Mae'n darparu amgylchedd lle mae pobl yn teimlo'n ddiogel i fynegi eu hunain. Mae'r hwylusydd yn cefnogi'r grŵp ac yn rheoli amser a gweithgareddau. 

	Gwerthfawrogi
	Mae'n darparu anogaeth a chydnabyddiaeth ac yn dangos gwerthfawrogiad am ymdrech, cyfranogiad a chyfraniad. 



Cyfranogiad ac ymgysylltu

Y gynulleidfa yw canolbwynt unrhyw ddigwyddiad wedi'i hwyluso. Rydyn ni am sicrhau bod y gynulleidfa yn cael y cyfle gorau i gymryd rhan ac i ymgysylltu. Felly, sut allwn ni gynyddu ymgysylltiad? 
· Ceisiwch wneud i bobl deimlo’n gartrefol a bod croeso iddyn nhw a galluogwch bobl i ddod i adnabod ei gilydd. 
· Bod ag amcanion clir. Gwnewch yn siŵr fod gennych ddigon o amser i fynd i'r afael â'r pwnc – mae materion ac ymgynghoriadau cymhleth yn cymryd amser. 
· Defnyddiwch amrywiaeth o ddulliau a thasgau a mapiwch eich technegau at bwrpas y sesiwn. 
· Defnyddiwch dorwyr iâ i helpu pobl i ymlacio ac i ddod i adnabod ei gilydd 
· Mapiwch dechnegau i arddulliau dysgu – Gweithredwyr, Damcaniaethwyr, Pragmatyddion ac Ystyrwyr, Honey, P. a Mumford, A. (1982)
· Defnyddiwch gwestiynau ysgogol
· Cynlluniwch sut y byddwch yn cofnodi’r cyfraniadau
· Ceisiwch osgoi jargon – oni bai mai pwrpas y sesiwn yw ei ddiffinio!
· Sicrhewch fod y digwyddiad yn hygyrch – cofiwch anghenion amrywiol pobl
· Gweithiwch mewn grwpiau bach i annog cyfranogiad ac i roi llais i bawb.
· Ystyriwch ddeinameg y grŵp (Kurt Lewin, 1947) a chofiwch am y bobl fewnblyg ac allblyg.  
· Wrth weithio ar-lein, gofynnwch i bobl gadw eu camerâu ymlaen
· Anogwch sgyrsiau anffurfiol – cyfnod ar ddechrau a diwedd sesiynau
· Gwrandewch am safbwyntiau cyffredin

Dulliau
Mae yna lawer o ddulliau hwyluso; dyma rai ohonyn nhw: 
· Sleidiau PowerPoint a thaflenni
· Dyddiaduron myfyriol a logiau dysgu
· Chwarae rôl a sefyllfaoedd a thrafodaeth
· Didoli cardiau
· Ymarferion achub
· Holiaduron hunanasesu
· Gemau
· Arlunio, gludwaith, map meddwl
· Gwneud penderfyniadau – e.e. papurau Post-it, polau piniwn

Cofiwch ddefnyddio amrywiaeth o ddulliau. Dewiswch ddulliau yn seiliedig ar bwrpas y gweithgaredd a'r lefelau cyfranogiad rydych chi am eu hannog. 
